
						વિકિસ્રોતમાંથી

					

					


					
					
					આ પાનાનું પ્રુફરીડિંગ થઈ ગયું છે


કંગાલને ન મદ તો ઘટતો કશો એ,

ભિખારીને કદિ ય સમ્ભવતોય ના ના;

એનાં સદા સહુ તીર બની જ બૂઠાં

આ આરસી ઉપર કાર કરી શક્યાં ના.



હા કામ ! એ કુસુમતીર સ્મૃતિ મહીં છે,

એના ગુલાબમય કંટક્ના વ્રણો આ;

હા દેવ કામ ! મૃદુ યૌવનની પતાકા,

તે કૈં હશે, નવ હશે, ઉરફાટ માંહીં.



એ લાગણી ઉપર ર્હેમ જરા ઘટે છે,

જે છાયમાં વિષય અન્ય ઉડી જતા સૌ;

જે એક પ્યારશરણે જ સદૈવ ખેલે

સ્વાભાવિકી શી ઉપભોગની યોગ્યતા ત્યાં !



એ કામનીય પણ ભસ્મ તણી ય મૂર્તિ

ના છે રહી હૃદયમાં રતિ કાજ હાવાં;

એ દંશનું વિષ બધું ઉતર્યું દિસે છે,

ઘેરાય આ નયન તો પણ કેમ આવાં !



સૌન્દર્યપૂજન ઉરે અધિકાર પામ્યું -

તે ભાવ દૃષ્ટિ પણ છેક સરી પડે છે !

છે કાલની કરવતી સઘળે ઘસાઈ,

તૂટી ગયેલ પણ નિર્મલ આરસી આ.



માશૂકની પ્રતિકૃતિ પણ કેમ આવી ?

જેવી દિસે કૂદી રહેલ ઝરે તૂટેલી !

શું ઝાંઝવાં જલ અને જલ ઝાંઝવાં છે

કે આ તુરંગ તરસ્યું તરફડે બિચારૂં ?



કે 'સ્વચ્છતા તણી કણી પણ સ્વચ્છ જોતી',

એ વેણ શું પ્રભુ તણું લલચાવવાને ?!

કે આરસી ઉપર અશ્રુ હજી પડ્યાં તે

લૂછી સુકી કરી ભુકી કરવી પડે શું ?



કે સત્ત્વ માનવી તણું વિષયો જ સર્વે,

જે તોડતાં સહુ ય જીવન સાથ તૂટે ?






કલાપીનો કેકારવ/૪૯૨

